
a se ne sta co-e man sotto ö scösâ, vorriæ savei cose
gh'intra a zoventû o a vecciaia. ti ë ti che ti æ ö
governo da casa, non a serva.

Manin. Mi? ah scì... mi... ti dixi ben... son mi.

Nic. E chi dunque?

Manin. E zà, son mi... quando gh'é a serva in casa che a
comanda ciû che i patroin, quando no me posso fâ
ubbidî da nisciûn, e che bezêugna che colle comme i
bibbin. Se ti no-a protezesci a torto e a peccôu, se ti
no ghe desci sempre raxon...

Nic. Se mi a protezo, se ghe daggo raxon, vêu dî che a
l'ha, perchè ti ti a mätratti senza motivo, se ti ti æ de
bili, di acidi da sfogâ, çerchite ûn tocco de majo, e lì
sfêughite, e bêutta, e despascionn-ite.

Manin. Ti vêu saveì percose mi ho sempre torto? perchè
a l'é zovena, perchè a l'é bella, perchè a te piaxe.

Nic. A mi de ste cose?

Manin. Scì scignor, scì scignor, a te piaxe e t'ho zà visto
dâghe di spelinzigoin. – In quante poi a-o tocco de
majo che ti vêu che me çerche, mi a quest'öa me
sæivo zà majâ che saiæ do bello, se ti n'avesci fæto ö
poscibile perchè a restasse sempre fantinn-a, pe no tiâ a
mezo a dêutta, perchè primma ti vêu che se maje to
figgia e dâghe tûtto a lê.

Nic. Mïa, Manin... ti sæ comme son... ti me conosci... no
me bolitigâ, no m'aççimentâ.

Manin. Perchè te tocco dove ti ghe patisci, perchè te
diggo a veitæ... ma mi son stanca de fâ a serva a tûtti,

